
NUBES DISPERSAS
Mikio Naruse, 1967

Yumiko, unha moza casada, está embarazada por
primeira vez. O seu marido Hiroshi, que traballa no
Ministerio de Comercio e Industria, subiu de
categoría e ten un novo destino en Washington.
Porén, todo se vén abaixo cando Hiroshi morre
atropelado nun accidente de tráfico. Aínda que o
condutor do coche é declarado inocente, vive
atormentado polo sentimento de culpa e decide
axudar a viúva, pero ela rexéitao.

Resulta curioso pensar que, dos catro grandes nomes do cinema xaponés clásico, os
tres que acabaron a súa carreira nos anos 50 e 60 fixérono cunha das súas mellores
películas: tanto A rúa da vergoña (1957) como O sabor do sake (1962) son obras
cumio de Kenji Mizoguchi e Yasujiro Ozu respectivamente, e o mesmo podería
dicirse do filme de Mikio Naruse que nos ocupa..

Aínda que o argumento de Nubes dispersas parece o propio dun dramón lacrimóxeno,
a clave do filme, o que o converte nunha auténtica alfaia, é o tratamento que lle dá
Naruse: sen empregar un ton tráxico pero ao mesmo tempo cunha enorme
sensibilidade. Lembra un pouco a Yasujiro Ozu, só que este último se centraba máis
en pequenos argumentos e a súa visión da vida ten algo máis de optimismo. En
cambio, Naruse nunca deixa que a tristeza abandone por completo os seus
protagonistas.

O gran tema do filme vira arredor dun concepto fundamental na cultura xaponesa
como é o giri, o sentimento de obriga que adquire un cara a outra persoa. Pero gran
parte da maxia da película está na forma como Naruse vai aos poucos facendo que esa
relación pase de basearse no giri ao aprecio mutuo e, finalmente, no sentimento
amoroso. Custa captar o momento exacto en que empezan a aflorar eses sentimentos
nos personaxes e ese é un dos seus maiores logros, porque para Naruse –e isto é un
trazo ampliable a todo o seu cinema– o importante non é só o destino cara ao que van
abocados os protagonistas senón o proceso, a evolución.

Outro aspecto que me gusta moito do filme é o uso que fai Naruse da fotografía en
cor e das elipses, saltando libremente dunha escena a outra, interrompendo a miúdo
conversas teoricamente transcendentais que o cineasta prefire saltar. Aínda que o
estilo da película é moi repousado, este sistema de montaxe fai que aínda así siga
fluíndo con naturalidade.

E se antes mencionei a Ozu, tamén podería citarse a Mizoguchi pola imaxe que dá
Naruse da muller. Ao longo da súa carreira, o papel da muller na sociedade xaponesa
tivo tanta importancia no cinema de Naruse como no de Mizoguchi, e unha proba diso
é que mesmo nas súas últimas obras volvesen insistir no tema mantendo esa visión
pesimista. En Nubes dispersas as mulleres sempre dependen dos homes: a vida de
Yumiko afúndese tras a morte do seu marido non só no aspecto emocional senón
económico, a decisión de abortar quizais responda tamén a non saber como poderá
sacar adiante a un fillo nun futuro tan incerto. Mesmo a súa cuñada, que ten un
negocio propio, debe coquetear con algúns dos clientes e ter un amante para tirar
adiante. Do mesmo xeito, Mishima tenta compensala cunha axuda económica, que ela
rexeita por non querer ter lazos de dependencia con ninguén. A realidade é que a
única forma que terá Yumiko de volver alcanzar o nivel de vida anterior é volvendo
casar (como moitos lle suxiren que faga) e está destinada a resignarse á idea de perder
aos dous homes que ama.

Desafortunadamente, na última xoia da súa carreira, este delicado retrato dunha
relación destinada a non poder funcionar nunca, Naruse continuou chegando á mesma
conclusión que en moitas das súas películas precedentes: os personaxes están
condenados a non reunirse e a felicidade da protagonista volve estar supeditada ao rol
que lle outorga a sociedade.

